
67

I ciù fei fran selvaggi e i ciù accanii

S’ëan missi pe slançâse apprêuvo a lê;

Ma pù in quello primmo impeto i ciù ardii

Ean costreiti a fermâse o andâ inderrê,

Inciâghæ[sic] gravemente o intimorii

Da-e tremende sciabbræ di treî foestê:

Ma i Indien non ëan pochi, nè de legno,

E poivan cede fin a un çerto segno.

Gh’arrivavan frattanto, oltre ô vantaggio

Che lô aveivan do nûmero, i rinforsci

Di ommi armæ che vegnivan da-ô villaggio;

Scicchè i trei Europei con tutti i sforsci

Che façeivan, con tutto ô sô coraggio

Ean belli lesti, se non ëan soccorsci:

E ghe mandava ô Çê tanto ciù cao

Quanto grande ô soccorso in quello guao.

Colombo in quello critico momento

Co-i compagni ä Giammaica ô l’arriva;

Pe sorte quello feo combattimento

Da lunxi ô vedde costezzando a riva:

Sûbito ô l’ha comme ûn presentimento

De quanto Nicamoele ô l’avvertiva;

Che là ô so Diego ô lotta in faccia ä morte,

E se ô non è soccorso, ô no ne sciorte.

E ô no sta guæi (attento a tûtto) a credde

Quello, che za ô temeiva, cosa vea,

Quando fra-i ommi armæ ghe pä de vedde

Duî ô treî ch’ëan vestii a l’europea:

Co-i socii ô chiña allôa (perchè ô prevedde

Che l’affare ô l’ëa serio e che no gh’ëa

Tempo da perde) a tæra, e fito fito

Verso ô campo da lotta ô côre drito.

